[bookmark: _GoBack]
[image: ]DEISEIL AIRSON CHÙISEAN ÈIGINN?



Ceannairceachd                              Eachdraidh ceannairceachd – Duilleag fiosrachaidh

Adhbharan ceannairceachd

Tha a’ mhòr-chuid de mhìneachaidhean air ceannairceachd a’ tuigsinn nach eil ceannaircich a’ coileanadh fòirneart dìreach on as urrainn dhaibh, ach le adhbhar sònraichte airson na h-ionnsaighean sin a chur an gnìomh.   
Faodaidh daoine fa leth no buidhnean, ceannairceachd a chleachdadh a chionn ’s nach toil leotha am buidheann làithreach den chomann shòisealta agus gu bheil iad airson atharrachadh. Dh’fhaodadh gu bheil iad a’ creidsinn gun toir fòirneart, no bagairt fòirneart, air a’ chomann shòisealta atharrachadh a chur an gnìomh. 
Tro eachdraidh, tha mòran cheannaircich air aithris gun do thionndaidh iad gu fòirneart an dèidh beachdachadh fada, air sgàth ’s gun robh iad a’ faireachdainn nach robh roghainn eile aca. 
Tha rannsachadh air sealltainn gu bheil àireamh de dh’adhbharan comasach airson gnìomh ceannairceach. Nam measg tha:

· Ana-ceartas sòisealta is poilitigeach – Bidh cuid de dhaoine a’ tionndadh gu ceannairc nuair a tha iad a’ feuchainn ri dèiligeadh ri nì a tha iad a’ meas mar ana-ceartas sòisealta.  Dh’fhaodadh gum bi ceannaircich a tha a’ coileanadh ceannairc air a’ bhunait seo, a’ creidsinn gu bheilear air nì air choreigin air a bheil iad airidh a stialladh bhuapa, leithid còraichean àraidh, fearann no cuid-seilbhe.  
· Creideasan cràbhach – Tro eachdraidh, tha adhbharan creideimh air a bhith nan cùis gluasaid airson measgachadh de dh’ionnsaighean ceannairceachd, ged a tha e cudromach cuimhneachadh nach eil creideamhan leotha fhèin ag adhbharachadh ceannairceachd. Dh’fhaodadh gun cleachd ceannaircich chreideamhach ceannairceachd airson nì a tha iad a’ meas mar ghiùlan ‘ain-diadhaidh’ anns a’ chomann shòisealta, a pheanasachadh, no dìoghaltas fhaighinn air nì a tha iad a’ faicinn mar ionnsaighean air an creideamh. 
Chan eil ceannairceachd Creideimh an-còmhnaidh mu dheidhinn aon chreideamh a’ toirt ionnsaigh air creideamh eile. Tha sgaraidhean eadar Crìosdaidhean Pròstanach is Caitligeach no Muslamaich Shia agus Sunni air leantainn gu ionnsaighean ceannairceachd tro na linntean. 
· Creideasan Ideòlach – Bidh cuid de bhuidhnean a’ cleachdadh ceannairceachd gus adhbhar ideòlais sa bheil iad a’ creidsinn, a chuideachadh. Chan fheum seo a bhith na ideòlas poilitigeach no cràbhach. Tha luchd-iomairt chòraichean bheathaichean, ‘eag-ceannaircich’ agus buidhnean gràin-cinnidh uile air fòirneart a chleachdadh a tha cuimsichte air daoine fa leth agus cuid-seilbhe ann an ainm an creideasan.  
· Bun-chùisean sòisio-eaconamach – Tha rannsachadh air sealltainn gum faod easbhaidh  (bochdainn, dìth foghlaim, dìth saorsa phoilitigeach) daoine a stiùireadh gu ceannairc. Thathar a’ creidsinn gum faod daoine ann a leithid sin de shuidheachaidhean a bhith nas buailtiche do bhith air an trusadh le buidhnean a’ cleachdadh chleasan ceannairceachd.  

Ceistean meòrachail

· Dè an seòrsa dhòighean neo-fhòirneartach a ghabhas an cleachdadh airson dèiligeadh le ana-ceartasan? Carson nach eil ceannaircich a’ cleachdadh iad sin?  

· Carson a dh’fhaodas daoine a tha beò ann an easbhaidh a bhith nas buailtiche do bhith air an trusadh le ceannaircich? 

· An urrainn dhut smaoineachadh air eisimpleirean eachdraidheil no an latha an-diugh de gach aon de na h-adhbharan ceannairceachd air an liostadh gu h-àrd?   

